
RIVOJLANTIRISH: MADANIY MEROS VA 
BARQAROR TARAQQIYOT ISTIQBOLLARI
Ollanazarov Bekmurod Davlatmuratovich 
Abu Rayhon Beruniy nomidagi 
Urganch davlat universiteti “Turizm” kafedrasi dotsenti, PhD
b.d.ollanazarov@gmail.com
bekmurod.o@urdu.uz
ORCID: 0000-0003-3104-2142

Raimova Nilufar Abdullayevna
Urganch Ranch texnologiyalar universiteti
“O‘zbek va xorijiy tillar” kafedrasi v.b. dotsenti, PhD
n.a.raimova81@gmail.com
ORCID: 0009-0009-2948-2094

Annotatsiya: Ushbu maqolada Xorazm viloyatida etno-folklor turizmini rivojlantirish imkoniyatlari Oʻzbekiston turizm 
sohasini diversifikatsiya qilishning strategik yoʻnalishlaridan biri sifatida har tomonlama tahlil qilingan. Mazkur hududning 
noyob nomoddiy madaniy meros elementlarini - jumladan, bugungi kungacha saqlanib kelayotgan xalq an’anaviy milliy 
raqslari (ayniqsa, “Lazgi”), baxshilarning she’riy-musiqaviy an’analari, hunarmandchilik va mehmondorchilik madaniyatini 
raqobatbardosh turmahsulot yaratishning manbai sifatida ochib beradi. Madaniy merosni zamonaviy turizm formatlariga 
- festivallar, gastronomik turlar, mahorat darslari, folklor shoular, ekspeditsion turlar va mahalliy oilada yashash 
(homestay) dasturlariga integratsiya qilish boʻyicha aniq misollar keltirilgan. Yangi ish oʻrinlari yaratish, kichik biznesni 
qoʻllab-quvvatlash va mahalliy oʻzligini asrab-avaylash nuqtai nazaridan etnoturizmning hududning ijtimoiy-iqtisodiy 
rivojlanishidagi ahamiyati alohida ta’kidlangan.

Kalit soʻzlar: Etnoturizm, etno-foklor turizmi, folklor, madaniy meros, turmahsulot, lazgi, baxshichilik san’ati, nomoddiy 
meros, hunarmandchilik, gastronomik turizm, barqaror rivojlanish.

Abstract: Abstract. This article provides a comprehensive analysis of the development opportunities of ethno-folklore 
tourism in the Khorezm region as one of the strategic areas for diversifying the tourism industry of Uzbekistan. Unique 
elements of the intangible cultural heritage of this region - including traditional national folk dances (especially “Lazgi”) that 
have survived to this day, poetic and musical traditions of bakhshi, handicrafts and the culture of hospitality are revealed 
as a source of creating a competitive tourist experience. Specific examples of integrating cultural heritage into modern 
tourism formats are given - festivals, gastronomic tours, master classes, folklore shows, expedition tours and homestay 
programs. Particular emphasis is placed on the importance of ethnotourism in the socio-economic development of the 
region in terms of creating new jobs, supporting small businesses and preserving local identity.

Key words: Ethnotourism, ethno-folklore tourism, folklore, cultural heritage, tourism product, Lazgi, bakhshi art, intangible 
heritage, handicrafts, gastronomic tourism, sustainable development.

Аннотация: В данной статье всесторонне проанализированы возможности развития этно-фольклорного туризма 
в Хорезмской области как одного из стратегических направлений диверсификации туристической отрасли 
Узбекистана. Уникальные элементы нематериального культурного наследия этого региона - в том числе 
сохранившиеся до наших дней народные традиционные национальные танцы (особенно “Лазги”), поэтико-
музыкальные традиции бахши, ремесленничество и культура гостеприимства раскрыты как источник создания 
конкурентоспособного. Приведены конкретные примеры интеграции культурного наследия в современные 
туристические форматы - фестивали, гастрономические туры, мастер-классы, фольклорные шоу, экспедиционные 
туры и программы проживания в местной семье (homestay). Особо подчеркивается значение этнотуризма в 
социально-экономическом развитии региона с точки зрения создания новых рабочих мест, поддержки малого 
бизнеса и сохранения местной идентичности.

Ключевые слова: Этнотуризм, этно-фольклорный туризм, фольклор, культурное наследие, турпродукт, лазги, 
искусство бахши, нематериальное наследство, ремесленничество, гастрономический туризм, устойчивое 
развитие.

K I R I S H
Zamonaviy jahon iqtisodiyotida globallashuv jarayonlarining jadallashuvi fonida milliy urf-odatlar, qadriyatlar 

va madaniy merosga bo‘lgan qiziqish keskin ortib bormoqda. Bu holat nafaqat o‘z millatining etnik-madaniy 
xususiyatlarini o‘rganishga bo‘lgan ehtiyojda, balki boshqa xalqlarning hayoti, tarixi va an’analariga qiziqishda 
ham yaqqol namoyon bo‘lmoqda. Shu jihatdan qaralganda, bugungi kunda turizm sohasi ushbu ehtiyojni 
qondirishda muhim vositaga aylanib, iqtisodiyotning ustuvor tarmoqlaridan biri sifatida e’tirof etilmoqda.

Turizm, xususan, etnografik madaniyat va folklor bilan tanishishning samarali yo‘llaridan biri sifatida 
qadrlanmoqda. Madaniy yodgorliklar va tarixiy obidalarni ziyorat qilish, etnik festivallar va bayramlarda 
ishtirok etish orqali sayyohlar turli xalqlarning madaniyati, an’analari va turmush tarziga chuqurroq kirib borish 
imkoniyatiga ega bo‘ladilar. Shuningdek, bu jarayonda ular turli xalqona urf-odatlar va qadriyatlarni bevosita 
o‘z tajribasida his etadilar. Turistlarning dunyoning turli hududlarida yashovchi xalqlar madaniyatiga qaratilgan 
kuchli qiziquvchanligi zamonaviy turizmning asosiy motivlaridan biri hisoblanadi.

Ushbu maqolani yozishdan maqsad – turli etnik guruhlarning madaniyati, turmush tarzi va qadriyatlariga 
nisbatan ortib borayotgan ijtimoiy qiziqishni o‘rganishdan iborat. Xususan, rekreatsion ehtiyojlarni xalqlarning 
tarixiy-madaniy merosini o‘rganish istagi bilan uyg‘unlashtirish orqali gastronomik, etnik, ijtimoiy-madaniy, 
kognitiv, ko‘ngilochar va folklor komponentlarini mujassam etgan turmahsulotlar yaratish dolzarb hisoblanadi. 
Bu esa, o‘z navbatida, turizmda yangicha yondashuvlarni shakllantirishga xizmat qiladi.

Mamlakat, mintaqa yoki mahalliy hududlarning madaniy merosi va urf-odatlariga chuqur kirib borish 
imkonini beruvchi etno-folklor turizmi bugungi kunda turli yoshdagi va ijtimoiy guruhlarga mansub sayyohlarni 
jalb etish imkoniyatiga ega. Bunday turizm nafaqat chet ellik mehmonlar, balki o‘z ajdodlari merosiga qiziqqan 
mahalliy yoshlarda ham katta qiziqish uyg‘otmoqda. Ayniqsa, ildizlarni, urf-odatlar va marosimlarni qayta kashf 
etishga intilayotgan yoshi katta avlod vakillari uchun ham bu turizm turi muhim ahamiyat kasb etadi.

Etno-folklor turizmi doirasida etnik turizm, etno-ekologik turizm, ijtimoiy-madaniy turizm, nostalgiya 
(sog‘inish) turizmi, mahalliy turizm, etno-madaniy va etnografik-folklor turizmi kabi turli yo‘nalishlar mavjud. 
Mintaqalarda amalga oshirilayotgan etnografik tadqiqotlar orqali hududlarning folklor an’analari va etno-
madaniy resurslari asosida yangi turistik mahsulotlar yaratish imkoniyati kengayib bormoqda. Shu sababli 
maqolada “etnografik-folklor tur” atamasi ostida “etnografik”, “etnik” va “etnografik-folklor” tushunchalari teng 
darajada ahamiyatli deb qaraladi.

M A V Z U G A  O I D  A D A B I Y O T L A R N I N G  S H A R H I
Rus olimi V.M. Jirmunskiy [1] tomonidan G‘arb va Sharq mamlakatlari qahramonlik eposlarini qiyosiy-

tarixiy o‘rganishda “etnografiya” va “folklor” tushunchalariga berilgan ta’riflar, shuningdek, O‘zbekiston 
Respublikasining 2019-yil 18-iyuldagi “Turizm to‘g‘risida”gi O‘RQ-549-sonli1 Qonunida keltirilgan yondashuvlar 
asosida “etnografik-folklor turizmi” tushunchasining quyidagi ta’rifi shakllantiriladi:

Etnografik-folklor turizmi – bu, muayyan bir xalqning madaniyati, turmush tarzi, gastronomik afzalliklari, 
tili, an’analari, urf-odatlari, kiyim-kechaklari, etnik ijodiyoti va folklori bilan tanishtirish maqsadida kishilarning 
doimiy yashash joyidan boshqa mamlakatlar yoki mintaqalarga madaniy-ma’rifiy va ko‘ngilochar maqsadlarda 
amalga oshiradigan sayohatlari bo‘lib, u keng doiradagi turistlar uchun mo‘ljallangan turmahsulot sifatida e’tirof 
etiladi.

Mintaqalarda etnografik-folklor turizmining hozirgi holati, roli va rivojlanish istiqbollari bir qator olimlar 
tomonidan atroflicha o‘rganilgan. Jumladan, A.G. Butuzov [3], L.P. Voronkova [4], E.N. Trofimov [5], R.Yu. 
Stitsyuk [6], V.P. Chibilyova va I.Yu. Filimonova [7] kabi rus olimlari, shuningdek, mahalliy tadqiqotchilar X.F. 
Ochilova [8], O.Z. Kilichova va Sh.B. G‘affarov [9] tomonidan olib borilgan ilmiy izlanishlar shular jumlasidandir.

Xorijlik olimlardan M. Smith, G. Richards [10] va S. Bolnick [11] tomonidan etno-madaniy turizm xalqaro 
miqyosda mamlakat imijini shakllantirish vositasi sifatida tahlil etilgan. Shuningdek, ayrim xorijiy olimlar etnik 
turizmning alohida yo‘nalishi sifatida genealogik turizmni ham o‘rganmoqdalar. Shu bilan birga, xorijiy davlatlarda 
mavjud etnoturizm resurslari va ularning rivojlanish istiqbollari bo‘yicha ham ilmiy tadqiqotlar olib borilmoqda.

Kanadalik olima C. Notzke [12] esa o‘z ilmiy faoliyatini turizm industriyasini shakllantirish va rivojlantirishda 
mahalliy xalqlarni turizm jarayonlariga faol jalb etish usullarini tadqiq qilishga bag‘ishlaganligi bilan ajralib turadi.

T A D Q I Q O T  M E T O D O L O G I YA S I
Tadqiqot ishi natijalari mintaqaning turistik-iqtisodiy amaliyotida qo‘llashga yo‘naltirilgan tavsifiy-analitik 

xarakterga ega bo‘lib, unda analiz va sintez, induktsiya va deduktsiya, umumlashtirish, ilmiy mushohada, 
mantiqiy fikrlash, keys tahlil, empirik kuzatish usullaridan foydalanilgan.

1	  O‘zbekiston Respublikasining 2019-yil 18-iyuldagi “Turizm to‘g‘risida”gi O‘RQ-549-sonli Qonuni: https://lex.uz/docs/-4428097 

T A H L I L  V A  N A T I J A L A R
Yuqorida ko‘rib chiqilgan tadqiqotchilarning fikr-mulohazalari asosida etnoturizmning ijtimoiy, madaniy va 

iqtisodiy jihatdan ahamiyatini quyidagi yo‘nalishlar orqali izohlash mumkin:
boshqa millat vakillariga nisbatan bag‘rikenglikni rivojlantirish;
dunyoning ijtimoiy, tabiiy, ekologik va madaniy xilma-xilligini saqlab qolishga hissa qo‘shish;
muayyan xalqlar yashaydigan hududlarning o‘ziga xosligi va madaniyatini asrab-avaylashga ko‘maklashish;
mahalliy aholining har tomonlama rivojlanishiga zamin yaratish, ularning madaniy saviyasini oshirish;
mahalliy aholining boshqa xalqlar vakillari bilan madaniy aloqalar o‘rnatishi, an’ana va urf-odatlar bilan 

o‘zaro tajriba almashishiga imkon yaratish;
teatr, muzey va boshqa madaniy obyektlarga moliyaviy ko‘mak ko‘rsatish;
etnik taomlar va mahalliy hunarmandchilikni saqlab qolishga yordam berish;
mahalliy aholi uchun yangi ish o‘rinlarini yaratish;
mintaqa iqtisodiyoti rivojiga turtki berish;
hududning turistik jozibadorligini oshirish va hokazo.
Ko‘p millatli O‘zbekiston Respublikasi o‘zining go‘zal tabiiy resurslari, xalqlarning boy va betakror madaniyati 

hamda xalqning mehmondo‘stligi bilan boshqa davlatlar orasida ajralib turadi. Bu esa mamlakatimizda 
etnoturizmni mintaqaviy, milliy va xalqaro miqyosda rivojlantirish uchun katta salohiyat mavjudligini anglatadi. 
Bugungi kunda O‘zbekiston Respublikasida 30 dan ortiq turli elatlar va etnografik guruhlar yashaydi [13]. Ammo 
ularning madaniyati, turmush tarzi, an’analari va tillari hali to‘liq o‘rganilmagan bo‘lib, bu holat etnoturistik 
mahsulotlar yaratishda noyob material sifatida katta ahamiyatga ega.

Etnografik turizm (etnoturizm) bugungi kunda sayohatni etnik xalqlar madaniyatiga “sho‘ng‘ish” bilan 
uyg‘unlashtirgan istiqbolli yo‘nalish sifatida e’tirof etilmoqda. Jahon miqyosida turizm va madaniy merosning 
sinergetik samarasi tobora dolzarb bo‘lib bormoqda. YUNESKO ma’lumotlariga ko‘ra, madaniy turizm xalqlar 
o‘rtasidagi muloqotni mustahkamlash va barqaror rivojlanishga xizmat qiladi. O‘zbekistonda etnoturizm bir 
tomondan dam olishning yangi jozibador shakli sifatida, boshqa tomondan esa tarixiy-madaniy merosni asrash, 
infratuzilmani rivojlantirish va yangi turmahsulotlarni targ‘ib qilish orqali iqtisodiy o‘sishga xizmat qiluvchi soha 
sifatida e’tirof etiladi. Ya’ni, etnoturizm bir vaqtning o‘zida ham gumanitar, ham iqtisodiy maqsadlarda muhim 
vosita hisoblanadi.

Ilmiy tadqiqotlar natijalariga ko‘ra, etnik turizm an’anaviy hududlar rivojining strategik yo‘nalishiga aylanishi 
mumkin. U madaniy merosni saqlashga xizmat qiladi va mahalliy hamjamiyatlar barqaror rivojlanishining muhim 
omiliga aylanadi.

O‘zbekiston hukumati turistik xizmatlar sohasida milliy madaniyatni integratsiya qilish masalasiga 
alohida e’tibor qaratmoqda. Xususan, Vazirlar Mahkamasining Xorazm viloyatida turizmni rivojlantirish 
bo‘yicha 2022–2026-yillarga mo‘ljallangan qarorida [14] turizm sohasi yangi ish o‘rinlari yaratishning drayveri 
sifatida ko‘rilib, xizmatlar hajmini 5 barobarga oshirish rejalashtirilgan. Bu maqsadda infratuzilma keskin 
takomillashtirilmoqda: yangi oilaviy mehmon uylari, “turizm ko‘chalari” (hunarmandchilik do‘konlari, ovqatlanish 
maskanlari, xizmat ko‘rsatish zonalari) tashkil etilmoqda. Bunday yondashuv madaniy merosni turmahsulotning 
jonli komponentiga aylantirish, uning saqlanishini ta’minlash va ommalashtirishga xizmat qiladi.

Xorazm viloyati o‘zining qadimiy an’analarini saqlab qolgan hududlardan biri bo‘lib, uning boy etno-folklor 
resurslari turizm bilan integratsiya qilinishi mumkin bo‘lgan quyidagi asosiy yo‘nalishlarni o‘z ichiga oladi:

Xorazm o‘zining baxshi-shoirlari va xalfalari bilan mashhur. Baxshilar jonli xalq tilining bilimdonlari 
sifatida, o‘zlarining yuksak xotirasi va xonandalik mahorati bilan epik an’analarni asrlar davomida avloddan 
avlodga yetkazib kelmoqdalar [15]. Dostonchilik an’anasi bo‘yicha baxshilar asosan ikki torli dutor, hozir 
esa bulomon va doirachilar ansambli jo‘rligida ijro etadilar. Ularning repertuari xalq rivoyatlari, sevgi 
qissalari va mumtoz she’riy asarlarga asoslangan bo‘lib, Xorazm ijro maktabi deklamatsiyani cho‘ziq 
epik ohanglar bilan uyg‘unlashtiradi. E’tiborli jihati – Xorazmda ayol baxshilar (xalfalar) ham faol bo‘lib, 
ular nozik lirik asarlarni ijro etadilar [16]. Baxshichilik san’ati O‘zbekistonning nomoddiy merosi sifatida tan 
olinib, 2021-yilda YUNESKO ro‘yxatiga kiritilgan [17]. Ustoz baxshilar hozirgi kunda ham turli marosim va 
bayramlarda jonli ijro bilan ishtirok etib, turistlar uchun doston kechalarini tashkil etish imkonini bermoqda. 
Xorazm raqslari, ayniqsa, o‘ziga xos jo‘shqinlik va temperamentli uslubi bilan ajralib turadi. Lazgi raqsi 
– taxminan 3000 yillik tarixga ega bo‘lib, 2019-yilda YUNESKO tomonidan insoniyatning nomoddiy merosi 
ro‘yxatiga kiritilgan [18]. Har yili Xivada o‘tkaziladigan “Lazgi” xalqaro raqs festivali ushbu san’at turi bo‘yicha 
global e’tiborning namunasidir. 2022-yilda birinchi, 2024-yil aprel oyida esa ikkinchi “Lazgi” festivali bo‘lib o‘tdi. 
Festival doirasida milliy musiqa asboblari, liboslar ko‘rgazmalari, hunarmandchilik mahsulotlari, madaniyatga 
oid hujjatli filmlar namoyish etildi. Ushbu tadbir xalqaro madaniy hamkorlikni kengaytirish, san’at orqali xalqlar 
o‘rtasida do‘stlikni mustahkamlashga xizmat qiladi.

Xorazmda “Lazgi”dan tashqari o‘ziga xos folklor raqslari ham mavjud. Masalan, “lagan raqsi” – raqqosa 
barcha harakatlarni kichik laganda turib, undan chiqmasdan bajaradi. Shuningdek, afsonaviy “singan barmoqlar 
raqsi” mavjud bo‘lib, u Xiva xonining saroyidagi rivoyat bilan bog‘liq. Bu kabi tarixiy hikoyalar va raqslar turistlar 
uchun sahnaviy folklor shoulariga aylantirilishi mumkin.

Xorazmda har yili Navro‘z bayrami keng nishonlanadi. Ushbu bayram doirasida musiqa, raqs, xalq o‘yinlari 
va urf-odatlar sayillari tashkil etiladi. Shuningdek, Xorazm to‘y marosimlari ham o‘ziga xosligi bilan sayyohlar 
e’tiborini tortadi. Masalan, xalq o‘yinlari – qo‘chqor va xo‘roz urishtirish, milliy kurashlar xorijlik mehmonlar 
uchun tomosha sifatida tashkil etilishi mumkin.

Xorazmning hunarmandchilik madaniyati asrlar davomida shakllangan bo‘lib, bugungi kunda madaniy 
turizmning ajralmas qismiga aylangan. Ayniqsa, sayyohlar uchun mahalliy ustalarning ish jarayonini kuzatish 
va asl suvenirlarni xarid qilish imkoniyati katta qiziqish uyg‘otadi. Viloyatning tarixiy markazi bo‘lgan Xiva 
shahrida hunarmandchilik ustaxonalari faoliyat yuritmoqda. Bu yerda boshqa hududlarda uchramaydigan 
noyob buyumlar, jumladan, Xorazmga xos qo‘g‘irchoqlar mavjud. Ichan qal’a hududida qadimiy an’analarga 
asoslangan qo‘g‘irchoq teatri ishlamoqda. Ushbu san’at turi o‘z ildizlari bilan o‘tmishga borib taqaladi va bugungi 
kunda ham faol saqlanib qolgan. Mehmonlar mato va yog‘ochdan yaratilayotgan yorqin qahramonlarning paydo 
bo‘lish jarayonini bevosita kuzatish imkoniyatiga ega bo‘ladilar.

Yana bir diqqatga sazovor atribut – bu an’anaviy bosh kiyim “chugurma”dir. Qo‘y junidan tayyorlanadigan 
ushbu bosh kiyim qadimdan xorazmliklar tomonidan kiyilgan. Tashqi ko‘rinishidan qo‘pol va og‘ir tuyulgan 
bo‘lsa-da, amalda yengil va qulay bo‘lib, yozda issiqdan, qishda esa sovuqdan ishonchli himoya qiladi. Tarixiy 
manbalarga ko‘ra, chugurmaning narxi tuya bahosiga teng bo‘lgan va uni faqat boy kishilar sotib olgan. Hozirda 
esa u an’anaviy uslubdagi esdalik sifatida turistlarga taklif etilmoqda.

Xorazm yog‘och o‘ymakorligi san’ati bilan ham mashhur. Xiva bozorlarida mayda shaxmat donalari, nafis 
qutichalar, hamda qadimiy madrasalarni bezab turgan ulkan o‘yma eshiklar va ustunlar kabi buyumlar keng 
namoyish etiladi. Mahalliy ustalar o‘z mahoratini sayyohlar ko‘z o‘ngida namoyish etishdan mamnun. Yog‘och 
o‘ymakorligi Xorazm xalq san’atining muhim yo‘nalishlaridan biri bo‘lib, avloddan avlodga o‘tib kelmoqda. 
Hunarmandchilik do‘konlari bo‘ylab ekskursiyalar davomida ustalarning murakkab naqshlar o‘yishini yoki 
minoralarning tag qismini bezash jarayonini kuzatish mumkin. Bu kabi ochiqlik mehmonlarning madaniyatga 
bo‘lgan hurmatini oshiradi va ularni qo‘l mehnati mahsulotlarini xarid qilishga undaydi.

Viloyatda keng tarqalgan boshqa hunarmandchilik turlariga kulolchilik, gilamdo‘zlik va tandir yasash san’atini 
kiritish mumkin. Qishloqlarda naqshli sopol idishlar, geometrik bezakli gilam va so‘zanalar tayyorlanadi. Tandir 
esa o‘zbek xalqining kundalik turmushida muhim ahamiyat kasb etuvchi o‘choq bo‘lib, har bir xonadonda deyarli 
mavjud. Xorazmda tandir yasash an’anasi keng tarqalgan bo‘lib, sayyohlar yo‘l chetidayoq tandir yasayotgan 
mohir ustani ko‘rishlari mumkin. Maxsus mahorat darslari – mini tandir, suvenir sopol idish yoki palov uchun 
mo‘ljallangan “bodiya” yasash – turmahsulotni boyitadi va sayyohlarga bevosita madaniy aloqani taqdim etadi.

Milliy taomlar Xorazm etnografik qiyofasining ajralmas qismini tashkil etadi. Viloyat o‘zining oshxonasi va 
qishloq xo‘jaligi an’analari bilan mashhur bo‘lib, bu holat gastronomik turizmni rivojlantirishda alohida mavzu 
sifatida ahamiyat kasb etadi.

Xorazm oshxonasi umumiy o‘zbek retseptlari bilan mahalliy taomlarni uyg‘unlashtiradi. Viloyat Amudaryo 
deltasida joylashgani bois baliq asosiy mahsulotlardan biri sanaladi. Sayyohlarning ta’kidlashicha, Xorazmda 
baliq shu qadar mohirona tayyorlanadiki, odatda baliqqa befarq kishilar ham bu taomdan bahramand bo‘ladilar.

Go‘shtli taomlardan kabob va “suyuq osh” mashhur bo‘lsa-da, asosiy milliy taom – palovdir. Xorazmda u 
o‘ziga xos uslubda tayyorlanadi. Mahalliy “suzma-palov”da sabzi pichoq bilan emas, qo‘llar bilan yirik bo‘laklarga 
bo‘linadi, bu esa taomga o‘ziga xos tekstura beradi.

Mahalliy taomlar orasida tuxum-barak – ichiga qiyma o‘rniga tuxum solinadigan chuchvaralar ajralib turadi. 
Tayyorlash jarayoni mohirlik talab qiladi: yupqa xamirga ehtiyotlik bilan xom tuxum solinadi va darhol qaynab 
turgan suvga tashlanadi, natijada tuxum shaklini saqlab qoladi.

Yana bir noodatiy taom – “ijjon” bo‘lib, bu achchiq qalampir, piyoz va xom go‘shtdan tayyorlanadigan 
gazakdir. Xorazm oshxonasining haqiqiy tashrif qog‘ozi esa “shivit-osh” hisoblanadi – bu shivit (ukrop) 
sharbatiga aralashtirilgan yashil ugra bo‘lib, go‘shtli qayla va qatiq bilan birga tortiladi. Rangi va ta’mi bilan 
ajralib turadigan ushbu taom ko‘plab mehmonlarni hayratda qoldirib, shivit-osh tayyorlash bo‘yicha mahorat 
darslarini gastronomik sayohat dasturiga kiritishga sabab bo‘lmoqda.

Xivada har yili o‘tkaziladigan qovun festivali Xorazmning boy agrar merosini namoyish etadi. Festival 
qadimiy Ichan qal’a devorlari fonida o‘tkazilib, Xorazm qovunlaridan yasalgan ehromlar, shirin iforli navlar, 
folklor chiqishlari va konsertlar bilan boyitiladi. Mintaqada yiliga 300 dan ortiq quyoshli kun bo‘lgani sababli bu 
yerda yetishtiriladigan mevalar, ayniqsa qovunlar, nihoyatda shirador bo‘ladi. Xorazmda 125 dan ortiq qovun 
navi mavjud bo‘lib, ularning aksariyati boshqa hududlarda uchramaydi. Shulardan eng mashhuri – “Gurvak” 
navi bo‘lib, uning sharafiga “Gurvak – Xorazm qovuni ramzi” nomli festival o‘tkaziladi. Unda mehmonlar eng 

shirin mevalarni tatib ko‘rish, turli musobaqalarda ishtirok etish hamda madaniy dasturlardan bahramand bo‘lish 
imkoniyatiga ega bo‘ladilar.

Mazkur festival va boshqa shunga o‘xshash agro-turistik tadbirlar mahalliy aholi va xorijiy sayyohlar 
o‘rtasida etnoturizmning dolzarbligini oshirib, turmahsulotni gastronomik va ma’rifiy jihatdan boyitishga xizmat 
qiladi.

Turistik mahsulotga merosni integratsiyalash: shakllar va misollar. Sanab o‘tilgan turistik resurslar asosida 
etno-folklor muhitiga “sho‘ng‘ish” imkonini beruvchi turli xil turmahsulotlarni shakllantirish mumkin. Quyida 
Xorazm viloyatida rivojlantirish maqsadga muvofiq bo‘lgan etnoturlar zamonaviy shakllarda keltirilgan:

Gastronomik turlar. Mahalliy taomlarni tatib ko‘rish va pishirish jarayonida ishtirok etish orqali oshxona 
madaniyati bilan tanishish imkonini beradi. Turistlar oshpazlik bo‘yicha mahorat darslarida (masalan, palov yoki 
shivit-osh tayyorlash) qatnashishi, oilaviy mehmon uylari va choyxonalarga tashrif buyurishi mumkin. Bu yerda 
ularga tuxum-barak tayyorlash, tandirda non yopish ko‘rsatiladi. Shuningdek, ziravorlar, sabzavot va mevalar 
savdosi bilan shug‘ullaniladigan bozorlarga tashrif zarurdir. Bozor narxlari va mahsulotlarning yangiligi Xorazm 
ta’mini to‘liq his qilishga yordam beradi. Sayohat Xiva qovun festivali bilan uyg‘unlashtirilsa, gastrotur yana-da 
mazmunli kechadi. O‘zbekiston bo‘ylab gastronomik turizmga alohida e’tibor qaratilmoqda: masalan, “Arda 
Xiva” turistik majmuasiga hududlararo oshpazlar jalb qilinib, zamonaviy food-court’larda milliy taomlarning eng 
yaxshi namunalarini taqdim etish rejalashtirilgan. Bu esa Xorazmni gastronomik markazga aylantirish imkonini 
beradi.

Festival (event) turlari. Ushbu yo‘nalish madaniy tadbirlarga tashrif buyurish asosida shakllanadi. 
Xorazmda xalqaro miqyosdagi bir qator tadbirlar, jumladan “Lazgi festivali” va “Qovunsayli” o‘tkaziladi. Xiva 
2024-yilda “Islom dunyosining turizm poytaxti” deb e’lon qilindi. Bunday tadbirlar ko‘rgazmalar, shou dasturlari, 
Navro‘z bayrami marosimlari, xalq o‘yinlari va konsertlar bilan boyitiladi. Shu bilan birga, ustalar yarmarkasi, 
xalq musiqasi festivallari yoki tarixiy rekonstruksiya asosidagi bayramlar (masalan, Xorazm qal’alari yoki Buyuk 
Ipak yo‘li mavzusida) tashkil etilishi mumkin. Festival turlari “bayram hissi” yaratib, ayniqsa turistlar oqimi past 
bo‘lgan mavsumlarda tashrifni rag‘batlantirishda muhim rol o‘ynaydi. Masalan, “Lazgi” festivali har ikki yilda bir 
marta doimiy asosda o‘tkazilishi belgilangan.

Hunarmandchilik turlari (master-turlar). Ushbu turdagi sayohatlar ta’limiy va madaniy muloqotga asoslanadi. 
Xivada turistlar qo‘g‘irchoq ustaxonalari, kulolchilik do‘konlari, cho‘girma va tandir yasovchi ustalar faoliyati 
bilan tanishishlari mumkin. Har bir ishtirokchi o‘zini shogird sifatida sinab ko‘rishi uchun imkoniyat yaratiladi. 
Craf-shopping formati orqali turistlar ishlab chiqaruvchi ustalardan bevosita xarid qilish, mahsulot tarixi bilan 
tanishish va savdolashish imkoniga ega bo‘ladilar. Bunday tajriba oddiy do‘kondan xarid qilishdan ancha yuqori 
baholanadi. Yangi hunarmandchilik mahallalarida turistik axborot markazlari (TAM) va boshqa xizmatlar tashkil 
etilishi rejalashtirilmoqda. Hunarmandchilik turlari nafaqat daromad manbai, balki yoshlarda hunarga qiziqish 
uyg‘otish va uni davom ettirishga undovchi vosita hisoblanadi.

Folklor shoular va ekspeditsiya turlari. Bu tur kontsert dasturlari va tematik ekskursiyalarni o‘z ichiga oladi. 
Masalan, Ichan qal’a madrasa fonida kechki yulduzli osmon ostida baxshilar dostonlari, lazgi ansambli raqslari, 
karnay-doira sadosi ostida folklor shoular tashkil etilishi mumkin. Folklorga qiziqqan kichik guruhlar uchun 
etnograf gidlar hamrohligida qishloq bo‘ylab ekspeditsiyalar uyushtiriladi. Sayohat davomida turistlar mahalliy 
afsonalar (masalan, Ichan qal’aning yer osti yo‘li, Kalta minor haqidagi rivoyatlar) bilan tanishadilar, aholi bilan 
suhbatda bo‘ladilar. Bunday ekspeditsiyalar folklorshunoslar, talabalar va tajribali turistlarni jalb etadi. Urganch 
shahrida “Avesto” va “Lazgi” davlat muzeylari tashkil etilmoqda, bu esa etno-folklor merosni tizimli ravishda 
targ‘ib etishga xizmat qiladi. Shuningdek, ochiq osmon ostidagi etno-bog‘ tashkil etilishi, mahallalar, ustaxona 
va xalq tomoshalarini aks ettiruvchi sahnalarni jonlantirish istiqbolli loyihalardan biridir.

Mahalliy oilada yashash (Homestay turlari). Mahalliy aholi uylarida yashash formatidagi sayohatlar 
(homestay) turistlarga an’anaviy turmush tarzini bevosita his qilish imkonini beradi. Xorazmda bu model 
tobora kengayib, shaharda ham, qishloqlarda ham oilaviy mehmon uylari shakllantirilmoqda. Turistlar loydan 
qurilgan, hovlisida supa bo‘lgan uyda tunab, uy egasi tayyorlagan nonushtadan bahramand bo‘ladilar. Milliy 
kiyimlarni kiyib ko‘rish, palov tayyorlashda ishtirok etish, etnik bayramlarni nishonlash madaniy almashinuvga 
zamin yaratadi. Mehmonnavozlikning yuqori darajasi turistlarda unutilmas taassurot qoldiradi. Bunday tur to‘liq 
sun’iylikdan xoli, tabiiy va samimiy tajriba bilan boyitilgan.

X U L O S A  V A  T A K L I F L A R
Xorazm viloyatida etno-folklor turizmini rivojlantirish – mintaqada turizm sohasini diversifikatsiya qilishning 

istiqbolli yo‘nalishlaridan biri bo‘lib, ushbu jarayon hududning noyob nomoddiy madaniy merosidan – 
an’anaviy raqslar, musiqa, xalq amaliy san’ati va Xorazm milliy oshxonasi kabi madaniy boyliklardan samarali 
foydalanishga asoslanadi. Etno-folklor turizmi zamonaviy turmahsulot shakllariga – festivallar, gastronomik turlar, 
mahalliy uyda yashash (homestay), folklor namoyishlari va hunarmandchilik ustaxonalari kabi yo‘nalishlarga 

integratsiyalashgan holda, Xorazmni “jonli madaniyat makoni” sifatida xalqaro miqyosda targ‘ib etish imkonini 
yaratadi.

Bunday turizm modeli ko‘p qirrali ijtimoiy-iqtisodiy va madaniy natijalarni ta’minlaydi. Jumladan, yangi ish 
o‘rinlari yaratish, mahalliy tadbirkorlikni rivojlantirish, turizm eksport salohiyatini oshirish, shuningdek, madaniy 
merosni saqlash va ommalashtirishda muhim rol o‘ynaydi. Etno-folklor turizmini to‘laqonli rivojlantirish uchun 
quyidagi yo‘nalishlarda tizimli chora-tadbirlarni amalga oshirish zarur:

infratuzilmani modernizatsiya qilish;
mintaqaviy turizm klasterlarini shakllantirish;
Xorazm turistik brendini yaratish va global marketing faoliyatini kengaytirish;
mahalliy aholining turizm faoliyatida ishtirokini qo‘llab-quvvatlash va rag‘batlantirish.
Shu tariqa, etno-folklor turizm nafaqat Xorazm viloyatining barqaror ijtimoiy-iqtisodiy rivojlanishiga, balki 

milliy madaniy merosning xalqaro maydonda targ‘ib qilinishiga ham xizmat qiladi. U, ayni paytda, madaniyatlararo 
muloqotni mustahkamlash va mahalliy o‘zlikni anglash omili sifatida dolzarb ahamiyat kasb etadi.

